
Samarqand davlat arxitektura-qurilish instituti talabasi  

  

Annotatsiya .Ushbu maqolada Buxoro shahri bosh rejalarining qabul qilinishi, shahar 

tuzilishining ozgarishi hamda shahar qurilishida sovet mafkurasining ta’siri haqida 

malumotlar keltirilgan. Shu bilan birga mustaqillik yillarida shaharda olib borilgan 

bunyodkorlik ishlari va bugungi kundagi qurulish ishlari haqida fikrlar bildirilgan.  

Аннотация. В данной статье представлена информация о принятии генеральных 

планов города Бухары, изменениях в структуре города и влиянии советской идеологии 

на градостроительство. При этом были высказаны мнения о проводимой в городе за 

годы независимости созидательной работе и текущем строительстве. 

Annotation. This article provides information on the adoption of master plans for the 

city of Bukhara, changes in the structure of the city and the influence of Soviet ideology on 

urban development. At the same time, opinions were expressed on the creative work carried 

out in the city during the years of independence and the current construction work. 

Istiqlol yillarida respublikada amalga oshirilgan ijtimoiy-iqtisodiy islohotlar 

shaharsozlik sohasida ham taʼsir qilmay qolmadi. Hukumat tomonidan davlat byudjeti va 

mahalliy hokimiyatlar mablagʼi hisobidan shaharlarining bosh rejalarini tuzish tartibi ishlab 

chiqildi[1]. Shaharlar bosh rejalarini tuzishda kelajakni oʼylab ish tutish zarurligi asosiy omil 

etib belgilandi. 

Buxoro shahrıda istiqlol yillarida boshqa qadımıy shaharlar kabı o’zgarıshlar va shahar 

tarhini organish ishlari boshlandi. Oʼzbekiston Respublikasining birinchi prezidenti 

I.А.Karimov bu haqda: «Har bir shaharning bosh rejasi ustida ishlaganda, bino va yoʼllar 

qurayotganda, besh-oʼn yil emas, balki uzoq istiqbolni oʼylab ish yuritish lozim. Ular har 

tomonlama mukammal manzara hosil qilsin, shu bilan birga, pishiq va mustahkam boʼlsin, 

nafaqat bugungi, balki kelajak avlodlarimizga ham xizmat qilsin», – degan fikrlarni qayd 

etgan edi [2].  

Аrxiv hujjatlaridan maʼlumki, Buxoro shahrida qurilish ishlari shahar devorining 

janubiy-sharqiy qismi boʼylab tartibsiz amalga oshirilib kelingan. Bu sohaga ilmiy yondashuv 

1930 yillarda Moskvadagi “Giprogor” nomli institut rahbarligida arxitektor Meerson 

tomonidan Buxoro shahrini 80 ming aholiga moʼljallangan qayta qurish va rivojlantirishning 

bosh rejasi ishlab chiqilgan edi. Bosh rejani ishlab chiqish jarayonida arxitektor Dolgov 

tomonidan dastlabki shahar loyihasi yaratiladi. Ushbu loyiha asosida rejalashtirishning 

umumiy tendentsiyasi zamonaviy arxitekturaning ustunligini koʼrsatib, faqat shahar 

markazida joylashgan meʼmorchilik yodgorliklari “konglomerati” tarixiy ahamiyatga ega 

ekanligi, shu bilan birga oʼtmish meʼmorchiligi shaharning zamonaviy rivojlanishida “muzey” 

sifatida saqlanib qolishi koʼrsatildi[3]. 

1960-1964 yillar oraligʼida Toshkent “Uzdavloyiha” institutida arxitektorlar 

V.N.Chunixin va V.L.Slonimskiylar rahbarligida 160 ming aholiga moʼljallangan yangi bosh 

reja ishlab chiqildi. Ular boshchiligida kiritilgan oʼzgarishlarda sanoat, aholi turar joylari, 

arxitektura yodgorliklari xududini shahar markazi va tashqi avtoyoʼllari bilan bogʼlash koʼzda 

tutilgan[4]. Shuni ta’kidlash joizki, Sovet davlati va hukmron kommunistik partiyaning 

siyosati shaharsozlik borasidagi loyihalarga yaqqol namoyon boʼldi. Yangi binolarning 

qurilishida “baynalminal madaniyat” talablaridan kelib chiqgan holda, xalqimizning milliy 

madaniyati, anʼanalari va mentaleteti eʼtiborga olinmadi. Meʼmoriy yondashuvda “bir 

xillashtirish” tamoyili asos qilib olindi. Shaharlarda asosan ikki va toʼrt qavatli turar joylar 

qurilishi amalga oshirildi. 

Mustaqillik yillarda Oʼzbekiston Respublikasining birinchi prezidenti I.А.Karimov 

respublikadagi tarixiy shaharlarning qiyofasini saqlab qolish maqsadada arxitektor olimlar 

bilan bir necha bor uchrashib, fikr-mulohazalar almashilgan edi. 1990 yilda Buxoro 

shahrining 2010 yilgacha aholining 400 mingga koʼpayishiga taxmin qilgan holda bosh reja 

ishlab chiqiladi. 1997 yilda “Oʼzshaharsozlik LITI” tomonidan Buxoro shahri bosh rejasiga 

uy-joy qurilishi strukturasining qavatlar soni boʼyicha oʼzgarishi hamda shaharda ishlab 

chiqarish sanoati tizimidagi oʼzgarishlar rejaga kiritildi. Reja shaharning tarixiyligini saqlab 

qolishga qaratilgan boʼlib, shaharda aholi sonini koʼpayishi munosabati bilan shaharning 

shimoliy qismi tomonidan 6 va 5-mikro massivlar tashkil qilindi hamda turar joy binolari 

qurildi. 

1997 yilda Buxoro shahrining 2500 yilligini nishonlashga tayyorgarlik koʼrish va uni 

oʼtkazish jarayonida Buxoro shahrida keng koʼlamli bunyodkorlik ishlari olib borildi. Shahar 

koʼchalari aholining maishiy turmush tarzi va bozor iqtisodiyotiga asoslangan talablariga mos 

holda tartibga solindi. Shahar ekologiyasiga zarar yetkazayotgan sanoat korxonalarini 

koʼchirish amalga oshirilib, yangi ijtimoiy taraqqiyot tamoyillariga asoslangan taʼlim 

maskanlarini bunyod ettirishga eʼtibor berildi. Eng asosiysi Buxoro shahrining tarixiy 

qiyofasini va umumjahon mavqeini eʼtiborga olib, shaharning “eski” shahar qismini, undagi 

meʼmorchilik yodgorliklarini taʼmirlash, qayta tiklash, zamonaviy ijtimoiy va sayyohlik 

maqsadlariga moslashtirish hamda shu yoʼl bilan ularni kelajak avlodlar uchun asrab qolishga 

harakat qilindi. Shu bilan birga aholining dam olishi, shahar ekologiyasi va landshaftini 

yaxshilashga yaʼni atrof-muhitni obodonlashtirish, yangi bogʼlar, parklar, xiyobonlarni tashkil 

qilish hamda shakllantirishga eʼtibor qaratildi. 

Soʼnggi yillarda respublika prezidenti Sh.M.Mirziyoyev rahbarligida respublikadagi 

tarixiy shaharlarning ijtimoiy-iqtisodiy, maʼnaviy-maʼrifiy rivojiga, shaharsozlik va 

meʼmorchilik taraqqiyotiga katta eʼtibor qaratilmoqda. Respublikamiz shaharlar hayotida 

ulkan meʼmorchilik qurilishlari, arxitektura yutuqlari va texnologiyalarning kirib kelishi 

natijasida modernizatsiya jarayonlari tezlashib bordi. Аsosan turizm sohasini rivojlantirish 

uchun amalga oshirilayotgan islohotlar zamirida tarixiy shaharlarning ijtimoiy-iqtisodiy, 

maʼnaviy-maʼrifiy rivojiga, shaharsozlik va meʼmorchilik taraqqiyotiga katta taʼsir koʼrsatdi. 

2010-2020 yillar davomida Buxoro shahari qurilishi va bunyodkorlik ishlariga sarflangan 

jami mablagʼ hajmi, jumladan 2010 yilda 132,9 mlrd soʼmni, 2015 yilda 361,1 mlrd soʼmni, 

2020 yilda 1248,0 mlrd soʼmni tashkil qildi[5]. 

Prezident Sh.M. Mirziyoev 2018 yil 29 dekabrdagi Oliy Majlisga Murojaatnomasida, 

ijtimoiy sohani yanada rivojlantirish uchun qoʼyilgan vazifalarning oltinchisida, aholi turmush 

sharoitini yaxshilash, uni munosib turar joy bilan taʼminlash, xalqimiz farovonligini 

oshirishda dunyodagi yirik megapolislarning tajribasini oʼrgangan holda renovatsiya 

dasturini, yaʼni eskirib qolgan koʼp qavatli uylar oʼrnida eng zamonaviy sharoitga ega boʼlgan 

yangi uylar qurish dasturini ishlab chiqish zarurligini qatʼiy taʼkidladi[6]. Shu asnoda bugungi 

kunda Buxoro shahrida olib borilayotgan keng ko’lamli qurilish ishlari shaharning o’ziga xos 

qiyofasini shakllantirmoqda. 2019 yilda shaharning 2019-2040 yillarga moʼljallangan bosh 

rejasi loyihasi ishlab chiqildi. Loyihalashda shaharning tabiiy sharoiti, aholisi, uy-joy 

fondining holati, transport va muhandislik infratuzilmasi, shahardagi ekologik vaziyat hisobga 

olingan[3]. Shu bilan birga 2019 yilda  Buxoro shahrida 83 gektar maydonda “Bukhara city” 

zamonaviy uy-joy va ishbilarmonlar markazini barpo etish kontseptsiyasi ishlab chiqilgan 

bo’lib, hozirda “Bukhara City” majmuasi hududida zamonaviy mehmonxonalar, restoranlar, 

teatr, kinozallar, ofislar, banklar, biznes markazlar, savdo va maishiy xizmat shaxobchalari, 

klinika, maktab, bolalar bogʼchalari, sport obʼektlari, turar joylar va parklar reja asosida 

qurilishi boshlab yuborilgan. 2021 yil yakuniga kelib, Buxoro shahar infratuzilmasini 

yaxshilash, aholiga qulay shart-sharoitlar yaratish maqsadida 260 ta koʼp qavatli uy-joylar 

qurilishi amalga oshirilayotgan boʼlib, renovatsiya dasturi asosida O.Eshonov, Hamza, 

I.Muminov, I.Karimov, S.Аyniy va Ibn Sino koʼchalarida avariya holatidagi 132 ta 2-3 

qavatli eski uylar oʼrniga 64 ta koʼp qavatli uy-joylar qurilish ishlari olib borilmoqda. 2021 yil 

so’nggida 46 ta koʼp qavatli uy-joylar foydalanishga topshirilib, 2085 ta xonadon va 187 ta 

noturar xonalar aholiga foydalanish uchun berildi[7]. 

Xulosa qilib aytganda, mustaqillikning dastlabki kunlaridan boshlab, Buxoro shahrida 

keng koʼlamli bunyodkorlik ishlarini olib borilishi tarixiy shaharning ijtimoiy-iqtisodiy, 

maʼnaviy-maʼrifiy, shaharsozlik va meʼmorchiligining rivojlanishiga olib keldi. Bugungi 

kunda Buxoro shahrining qiyofasi tubdan oʼzgarib, shaharning “eski” va “yangi” qismlari 

mujassam holda zamonaviy chiroy ochmoqda. Shaharda ana shunday zamonaviy binolar qad 

koʼtargan koʼchalar soni esa yildan yilga koʼpayib bormoqda. Lekin shuni aytish joizki, 

shahar arxitekturasida zamonaviy inshootlar va turar joy binolari qurilishiga katta eʼtibor 

qaratilgan boʼlsa-da, shahardagi bunyodkorlik ishlari natijasida ayrim muammo va 

kamchiliklar ham yuzaga kelgan. Shaharda bunyod etilgan baʼzi bir turar joy binolari bugungi 

zamoniy talablarga javob bermaydi. Nomutaxassis va arzon ishchi kuchidan foydalanish 

natijasida sifatsiz obʼektlarning bunyod etilish holatlari ma’lum muddatdan so’ng binoning 

kamchiligini ko’rsatmoqda. Binolar yonida avtoturargohlarning bo’lmasligi avto ulovlarning 

tartibsiz holda qoldirilib ketilishi, asosiy markaz yo’llarida yo’lovchilar uchun yetarli tarzda 

o’tish yo’llaklaning bo’lmasligi muammolarni keltirib chiqarmoqda. Bunday holatlarning 

takrorlanmasligi uchun masʼul xodimlarning hushyor tortishi, maxsus bilim va tajribaga ega 

mutaxassislar tekshiriuvidan oʼtkazilgan holda turar joy binolarini foydalanishga topshirish 

ishlari amalga oshirilishi zarur. Ta’lim muassasalarning yonida bir necha qavatli turar joylarni 

bunyod etish va aholi ko’p qatnaydigan markaziy ko’chalarda yer osti yoki yer usti aholi 

kesib o’tadigan ko’priklarni qurishga ehtiyoj borligi sezilmoqda.  

